Сәламәтлеге чикле балаларның иҗади мөмкинлекләрен үстерү 
(Традицион булмаган метод һәм алымнар куллану)
Наилә ӘХМӘТВӘЛИЕВА,

Саба махсус (коррекцион) VIII төр интернат-мәктәбенең биология укытучысы
«Һәрбер баланың эчендә буш урын бар, әгәр без ул урынны вакытында кызыклы, мавыктыргыч һәм аның өчен кирәкле булган мәгълүмат белән тутырмасак, ул үзе мавыктыргыч һәм кызыклы, ә бәлки зыянлы да мәгълүматлар белән аны тутырачак», – дигән Теадор Рузвельт.

Сәламәтлеге чикләнгән балалар, сәламәт балалардан аермалы буларак, уку материалын начар үзләштерә, эшчәнлекләре түбән, игътибарлары тотырыксыз, тиз арыйлар, фикерләү сәләтләре һәм хәтерләре начар үскән була. Шуңа күрә дә аларда укуга омтылыш, әйләнә-тирә күренешләр белән кызыксыну түбән була.
Дәресләр – мәктәптә уку эшчәнлеген оештыруның төп формасы, педагогоик процессның бер өлеше. Дәрес үз эченә төрле эчтәлекне ала, шуңа бәйле рәвештә укыту методлары һәм алымнары сайлана.

Дәреснең формасы – аның билгеле бер эзлеклелек, алымнар белән төзелеше.

Укытучы укучының танып белү эшчәнлеген традицион һәм традицион булмаган формада оештыра ала. Традицион дәрес методлары, эчтәлеге, структурасыннан традицион булмаган дәрес үзенең гадәти булмаган структурасы, эчтәлеге, педагогик техникасы белән аерыла. Традицион булмаган дәресләрдә уен элементлары гына түгел, дәрес материалын аңлату да гадәти булмау, укучыларның дәресне оештыруда үзләре дә катнашулары, төркем белән һәм күмәк эшләр булу белән дә аерыла.

Мондый дәресләр мәктәптә укуны тормыш, чынбарлык белән якынайта. Балалар бу дәресләрдә теләп катнаша. Традицион булмаган дәресләр уку процессын гына төрләндереп калмый, укучыларда да дәрес барышындагы үз эшчәнлекләреннән канәгатьләнү хисе булдыра.

Дәресләрнең һәр элементы акыл эшчәнлеге кимчелекләрен коррекцияләүгә, югары психик функцияләрне үстерүгә юнәлдерелергә тиеш. Уку процессында сөйләм, хәтер, аң, игътибарлылыкны үстерүгә, предметлар арасындага бәйләнешләр булдырырга, гомумиләштерә белергә өйрәтергә кирәк. 

Сәламәтлекләре чикләнгән, эмоциональ яктан аз үсеш алган укучылар белән укуга уңай мотивация булдыру бик авыр. Традицион булмаган дәресләр бу проблеманы чишәргә ярдәм итә. Балаларда укуга кызыксыну уятырга, белем алудагы кыенлыкларны җиңәргә, аларга эмоциональ тәэсир итәргә булыша. Мондый дәресләр яңа темага кереш дәресе яки теманы йомгаклау буларак отышлы.

Безнең мәктәптә дә укуга кызыксыну уяту максатыннан дәрес-конкурслар (КВН, викторина), интегральләшкән дәресләр, уен-дәресләр, сәяхәт-дәресләр үткәрелә.

Традицион булмаган дәресләрнең максаты – белем бирүдә яңа метод, формалар, укыту күрсәтмәлекләре һәм алымнары эшләү.

Тәҗрибә күрсәткәнчә, укуның традицион булмаган формасы ул: 

– эшнең коллектив формаларын куллану;

– предметка кызыксыну уяту;

– мөстәкыйль эшләү күнекмәләрен үстерү;

– укуның практик, тәрбәяви, белем бирү һәм үстерү максатларын тулырак тормышка ашыру;

– укучы һәм укытучы арасында яңа мөнәсәбәтләр булдыруны күздә тоту.

Стандарт булмаган дәресләрнең бурычлары:

– укучыларның белемнәрен системалаштыру, ныгыту;

– белемдәге «бушлыкларны» тутыру;

– предметка кызыксыну үстерү.

Стандарт булмаган дәресләрнең нәтиҗәлелеге:

– уку процессының активлашуы, дәреснең кызыклы формасы;

– гомумиләштерү, анализлау операцияләре үсеше;

– уңай коммуникатив күнекмәләрне үстерү;

– эмоциональ һәм физик йомыклылыкны бетерү.

Шуны да әйтергә кирәк: бу форма дәресләрне үткәрүдә дә чама белү кирәк.

Стандарт булмаган дәресләрнең урыны гомуми системада укытучы тарафыннан билгеләнә һәм түбәндәгеләрне истә тотарга тиеш: теге яки бу дәрес формасы сайлаганда, класстагы укучыларның танып-белү дәрәҗәсе, индивидуль үзенчәлекләре исәпкә алынганда, үткәрү формасы, алымнары, методикасы төгәл уйланылган булганда гына, ул уңай нәтиҗәләр бирә һәм белем алуга омтылыш булдыра.

Мәсәлән, уен-дәрес:

– укучыларда танып белү эшчәнлеген активлаштыра;

– белемнәрне ныгытырга, кабатларга мөмкинлек бирә;

– укучыларда аралашу культурасы үстерә;

– индивидуаль һәм коллектив эшне камилләштерә, уен барышындагы иҗади эшчәнлек укучыларның эмоциональ халәтенә йогынты ясый;

– дифференциаль биремнәр укуда иң көчсез балага да үзен ачарга мөмкинлек бирә.

Уен формасы укучыларда үзләре белән кәнәгатьләнү хисе алырга, авырлыкларны җиңәргә ышаныч булдырырга, оялу хисен бетерергә, иҗадилык, аралашучанлыкны үстерергә ярдәм итә.

Мин үз тәҗрибәмдә конкурс, рольле уеннар, кроссворд, викторина формаларын кулланам.

Шулай ук фантазия үстерү өчен дәрес-әкият эшчәнлеге, театральләштерү эшчәнлекләре була. Бу дәресләрдә, әлбәттә, презентацияләр, компьютер технологияләре киң кулланыла.

Традицион булмаган дәресләрнең күбесе интегральләшкән дәресләр булып тора.

«Интеграция» сүзе латин теленнән тәрҗемәдә бербөтен дигәнне аңлата. С.И.Ожегов сүзлегендә «интеграцияләү – ул бербөтенгә берләштерү» – дип аңлатылган.
Төрле уку дисциплиналары буенча белемнәрне интеграцияләү – белем алу, белемнәрне куллануның нәтиҗәле формасы.

Интегральләштерелгән дәрес – эшнең катлаулы формасы, аңа ныклы әзерлек таләп ителә, ул укучыларның уку, танып белү эшчәнлекләрен үстерә. Бу дәресләр тирәнтен әзерлек таләп итә, чөнки анда төрле фәннәрдән гомумиләштерелгән картина булдыру мөһим.

Традицион булмаган дәреснең тагын бер төре – әкият-дәрес. Ул белемнәрне системага китерү, гомумиләштерү өчен кулланыла. Шулай ук КВН, ярыш, конкурс-дәресләр дә отышлы.

Музыка дәресләрендә мин интеграция, театральләштерү элементларын еш кулланам. Чирек ахырында үтә торган гомумиләштерү дәресендә «Көйне таны» уены фрагментларын, ярышлар үткәрәм. Мондый дәресләрдә балалар бик теләп катнаша. Һәрберсе балларны карап ярыша, җыр сүзләрен дә тизрәк истә калдыралар.

Традицон дәресләргә уен-коррекция элементлары кертәм. Төрле хәрәкәт элементлары укучыга авазларны ишетергә, тоярга булыша (кул чабу, тыпырдау); иҗади уеннар, рольләргә бүлеп җырлау аларга бик ошый.

Биология дәресләрендә зур тема башында виртуаль-экскурсия дәресләр отышлы, ә йомгаклау дәресләрендә уен-викторина, кроссвордлар, табышмаклар чишү терминарны үзләштерүне тикшерергә, белемнәрне ныгытырга ярдәм итә. Төрле хайваннар тормышын чагылдырган хикәяләрне рольләргә бүлеп уку аларда табигатькә мәхәббәт тәрбияли, сакчыл караш булдыра.

Алда әйтелгәннәрдән түбәндәге нәтиҗәләргә килергә була:

– традицион булмаган дәресләр барлык укучыларны да эшкә тартырга мөмкинлек бирә;

– мондый дәресләрдә баланың сөйләм теле үстерелә, мөстәкыйльлек формалаштырыла;

– балалар арасында дустанә мөнәсәбәтләр формалаша һәм балалар дәрестә теләп катнаша.

Ләкин бу дәресләр урынлы булганда гына уңыш китерә. Предмет буенча бар материалны өйрәнеп кенә кайсы дәресләр традицион булмаган дәрес формасында үтәчәген билгели алабыз. Укытучы нинди генә тәҗрибәле булмасын, бу төр дәресләр кызыклы булсын өчен уйларга, эзләнергә кирәк.

Шул ук вакытта традицион дәресләр балаларга белем һәм тәрбия бирүдә төп форма булып тора. Ләкин дәрескә стандарт булмаган оригинал алымнар биреп, без укучылар эшчәнлеген активлаштыра алабыз. Бу форма традицион дәресләргә алмаш түгел, аны эшкәртү, тулыландыру, укыту процессын җанлырак, төрлерәк кызыклырак итү юлы гына.
